
　　楊慈湖簡題平江府太伯廟云三以天下讓先聖謂至徳簡也拜廟下太息復太息三辭不難

也太伯無人識胡為無徳稱萬象妙無極或曰太伯之神無形體何故言象又言萬通大道者匪有

匪無象即無萬即一一即萬尚不思而可言乎言即無言天地内外皆太伯人皆見之而不識馮深

居去非賛云太伯之逺啟吳宇也其周之盛徳耶顯哉丕謀承哉丕烈維天有成命匪躬之責委而

去之川逝河決孔子不云乎可謂至徳也已矣虞仲隱居季札守節其流芳遺烈歟郡以吳隷禮遜

維則

　　古之大儒格物以為學倫類通達謂之真知其次博物以為聞敏識強記謂之多知真知者徳

性之知若顔子聞一知十子貢告徃知來曾子致知子夏日知月無忘是也多知者見聞之知若子

産汾神之對絳老疑年師曠知獲僑知之歲左史倚相能讀三墳五典八索九丘不能知祈招之詩

而子革能之祝陀誦載書於萇弘以長衛侯于盟是也真知者優入聖域回賜參商外無聞焉多知

者非命世之英如子産游吉師曠叔向子革椒舉祝陀之外不能也後世真知者寂然多知者唯劉

向而已

　　春秋婦人有謚晉之聲子敬嬴魯之哀聲穆諸姜齊宋兩共姬此國君夫人之得謚者穆伯之

妻敬姜此大夫妻之得謚者鄭武姜秦穆姬晉懷嬴衛之宣莊二姜宋威許穆晉悼此因國君之謚

而名之者魯人哀此姜謂之哀姜此私謚也謚以表徳婦人以三從為徳夫之徳即其徳故禮從夫

謚是以舜典言為汭釐降之事則二妃所觀之刑可見周誥著文武之烈則太姒所嗣之音可傳也

　　傳曰因生賜姓胙土命氏及字謚官邑六者而已今推廣為十七類一曰以國為氏五帝之前

有國者不稱國以名為氏所謂無懷氏葛天氏伏羲氏燧人氏者也神農軒轅雖曰炎帝黄帝猶以

名為氏至唐虞夏商周而后以國為氏諸侯亦然魯衛齊宋之類是也支庶稱氏適他國則稱國如

宋公子朝在韓則稱宋朝衛公孫鞅在秦則稱衛鞅二曰以邑為氏原以周邑而得氏申以楚邑而

得氏魯有沂邑因沂大夫相魯而以沂相為氏周有甘邑因甘平公為王卿士而以甘士為氏三曰

以鄉為氏四曰以亭為氏封建五等降國為邑邑有關内侯鄉侯亭侯關内邑者温原蘇毛甘樊祭

尹之類是也封於鄉者以鄉氏封於亭者以亭氏五曰以地為氏居傅巗者為傅氏徙稽山者為稽

氏主東蒙之祀者為東蒙氏守橋山之塚者則為橋氏耏氏因耏班食於耏門頴氏因考叔為頴谷

封人東門襄仲為東門氏桐門右司為桐門氏隱於甫里綺里者為甫里氏綺里氏六曰以姓為氏

姓之為氏與地之為氏皆因所居而命也得賜者為姓不得賜者為地居姚墟者賜以姚居嬴瀆者

賜以嬴姬之得賜居於姬水姜之得賜居於姜水七曰以字為氏八曰以名為氏諸侯之子稱公子

公子之子稱公孫公孫之子以王父字為氏如鄭穆公之子曰公子騑字子駟其子曰公孫夏其孫

則曰駟帶駟乞宋威公之子曰公子目夷字子魚其子曰公孫友其孫曰魚莒魚石魯孝公之子曰

公子展其子曰公孫夷伯其孫曰展無駭展禽鄭穆公之子曰公子豐其子曰公孫段其孫曰豐卷

豐施天子之子亦然王子狐之後為狐氏王子朝之後為朝氏如公子遂之子曰公孫歸父字子家

其後為子家氏父字為氏者也季孫鉏字子彌其後為公鉏氏父名為氏者也九曰以次為氏伯仲

叔季之類是也十曰以族為氏族近於次者氏之别也孟氏仲氏别兄弟也丁氏癸氏别先後也祖

氏禰氏别上下也第五氏第八氏以同居别也孔氏子孔氏旗氏子旗氏字之别也軒氏軒轅氏熊

氏熊相氏名之别也季氏之有季孫氏仲氏之有仲孫氏叔氏之有叔孫氏嫡庶之别也十一曰以

官為氏太史太師司馬司空是也十二曰以爵為氏皇王公侯是也十三曰以謚為氏莊氏出於楚

莊王康氏出於衛康公魯僖公宣公之後為僖氏宣氏文武哀謬皆是也十四曰以吉徳為氏趙衰

人愛之如冬日後為冬日趙氏吉有賢人為老成子後為老成氏十五曰以凶徳為氏英布被黥為

黥氏楊感梟首為梟氏十六曰以事為氏夏侯氏遭有窮之難后緡方娠逃出自竇而生少康支孫

以竇為氏漢武帝認丞相田千秋乗小車出入省中後因以車為氏十七曰以技為氏巫者之後為

巫氏以至卜氏匠氏豢龍御龍干將氏者亦莫不然三代之後姓氏混矣

　　梁冀不顧清河王蒜明徳屬親而立蠡吳侯以為富貴可長保然族兾者桓帝也郭崇韜知莊

宗之嬖劉氏請立為后中莊宗之欲結劉氏之援為自安之計至深至厚然殺崇韜者劉氏也故君

子守道徳之正而禍福之變豈思慮所能及哉

　　髙疎寮騎鸞引云夜騎白鶴出琳闕千萬仙官鏘珮玦雲雷貼妥過罡風左推日丸右扶月一

息瑶池翠水家阿母迎謁龍驅車青娥彈絲玉妃酒折盡蟠桃紅玉花九天丈人來問道太極之前

天不老丹霞一炁玉虚宫寳笈繩金容探討井君沐浴波五色洞房光芒上奔日天上傳呼六丁直

星斗離闌礙鸞翼錢春唐紀夢云翠峰嵳峩三十六寒泉落空響哀玉甃花石路勢縈紆玉闌干護

修筠緑雪髯老人負紫瓢金絲麈尾揺相招紅螺酌酒湛湛碧坐倚蒼石吹洞簫孤鶴來傳天上詔

老人挽余偕一到飄飄髙舉凌青冥直過罡風履黄道祥光樓閤倚崢嶸神虎守關森衛兵雙闔朱

扉忽微啟中有靈官來逺迎絳衣持斧立丹陛玉皇手中玉如意雲璈風瑟自宫商天聲清越非人

世帝旁青童傳帝宣文華宫中呼謫仙謫仙顧余笑且言子宜亟反來他年探懷贈我五色筆子當

寳之慎勿失濃香氤氲迷常所長揖老人下西廡身從日月上頭行俯視斗杓分子午雲氣相隨步

武生過耳但覺松風鳴覺來握筆紀佳夢月明樓鼓撾三更毛吾竹鈞天云鳶飛魚躍鳬短鶴長各

適其適孰尤彼蒼奈何人異於萬物身備乎五常學關乎經濟志效乎忠良乃使蝸蚓同槁乎土壤

鴻鴈俱逐乎稻梁精神所著夢遊八荒浴銀河飜月之浪熏旃檀帶露之香戴芙蓉九華之冠披雲

錦五色之裳騎祥麟兮翳綵鳳攀若木兮拂扶桑直造乎玉皇香案之傍白虎守關御劒芒熒惑執

法齒髮張臯夔丘旦列鴈行肅然鳴佩諧宫商關張衛霍立兩廂相向盾甲明如霜千官拜起低復

昻星輝霞彩難為祥一人殿中立宣揚令臣奏事無恐惶臣愚幸覩天日光願拜短疏禆毫芒讀罷

帝親把袖藏曰汝所奏見未嘗政如藥性和温良一一可以瘳民瘡又如百煉昆吾鋼用之國可無

妖祥惜哉無遇徒心傷亟宜歸世朝君王君王神聖今禹湯勤求賢雋食不遑扶天大象親提綱充

庭至寳皆琳琅尚憐空谷遺幽芳蒲輪鶴詔紛相望賜汝紫綬黄金章衮衣赤舄坐廟堂爕調萬化

躋時康凌轢周漢超虞唐賜汝斧鉞羽林鎗專征不義誅暴強火鈴霹靂杵金剛攝伏百怪回瀾狂

載命玉女斟霞觴賜汝天醖九霞漿一飲盡蛻藜藿膓令汝身貴家亦昌不論中國蠻與羗蟲魚草

木皆春陽天子萬夀永無疆汝乗白雲來帝鄉二十八宿參翺翔臣辭草茅不敢當遜于稷契暨殳

斨罡風滿路明月在床皆不食烟火語而鈞天尤富贍云

　　魏明帝景初元年徙長安銅人承露盤盤折聲聞數十里重不可致留于覇城大發卒鑄銅人

二號翁仲列坐司馬門外抱獨先生命先人與錢菊友（頴）即席以乆字韻賦翁仲菊友云武皇

騎龍朝帝后露濕銅仙古苔繡景初命名翁與仲無復衣冠仍漢舊桓圭大劒髙嵯峨不動如山嚴

鎮守豈知屹立司馬門九鼎暗移司馬手變遷陵谷亦何易洛陽塵埃一回首因嗟寵辱非可常世

間何者為長乆君不見後來荆棘埋銅駞坐想失身横隴畆先人云銅仙擎露秋風表珍重劉郎千

萬夀老瞞攘鼎貽孫謀因逼此仙俱受垢仙寧折骨拒非招恥為姦雄效奔走汚名翁仲俾司門口

不能言心自否洛陽宫殿一灰飛天上此標獨長乆君不見堂堂冠劒隱霸城萬古六丁驅鬼守先

生跋云紹定壬辰九日抱獨山人徐逸觀陳藏一所作翁仲詩觀其命意布辭灼見魅鄉呼魄指寃

俾受言奬如在荊棘中流涕而話徃事嗚呼如詩人忠憤之心隨事而見可勝歎哉因執筆惘惘而

書

　　甲子六月六日昧爽福寧殿東西向列聖訓及讀書紀要各二匣凝華集一匣太子兩拜問安

又兩拜云臣某職守東闈恩承南面近思問學謹葺韋編兹蓋伏遇爹爹皇帝陛下聖訓尊嚴師資

妙選遂令譾見晉徹睿知臣下情無任瞻天望聖激切屏營之至兩拜搢笏舞三拜開匣各奉一冊

以進兩拜云纂輯所聞編摩亦乆慚非博學幸澈嚴宸陛下教育歲深修為日漸謹祈錫覽終賜玉

成兩拜進凝華集云自幼習詩乆承親訓僣編草藁恭進蓂堦陛下勤於教子學乃知方仰冀聖慈

錫之乙覽兩拜退本宫聖堂祈祝文云愚昧譾才勉強問學夙佩君親之訓垂二十年問安視膳之

頃凡一語一言之教詔服膺弗失會集為編目曰聖訓凡二百卷卜吉恭進惟神靈隂相之八日付

史館賜詔云朕惟萬邦克正端自元良百世昭垂常存典則爰示家嚴之訓以貽燕翼之謀期續心

傳用敷言教皇太子某天資既淑學問益充凡平時丁寧告戒之辭悉見於躬行踐履之際復加編

集以示鑑觀爰實契於朕心可永垂於世則庸加諭旨丕寓至懷九日起居畢致詞云頃集訓言獲

遭乙覽登之史館奬以温辭陛下道重傳心恩深教子敢不益加勉勵庸竭忠勤兩拜進詩云寵頒

御墨十行新天錫光華被小臣家學傳心當謹守恩深何以報君親兩拜舞蹈退祝文云昨者告忱

恭進聖訓果蒙黙祐得徹宸嚴君親恱怡宣付史館不惟見某平日積習之功亦我皇上天縱之學

修齊治平之道藏之石渠照耀今古佩服神追與此編相為長乆

　　理宗御容自賛云身黄屋兮心太虚動節度兮靜恬愉肥瘠以天下兮不移夫厥居夫孰為廣

成子兮吾將問道於千歲之餘

　　獨恨太平無一事江南閒卻老尚書蕭宰易恨為幸雲山蒼蒼江水泱泱先生之徳山髙水長

李泰伯易徳為風日斜奏罷長楊賦半山易為奏賦長楊罷白玉堂中曾草詔水晶宫裏近題詩韓

子蒼易為堂深宫冷晁無咎試交趾進象表云備法駕之前陳周益公易陳為驅古詞云春歸也只

消戴一朶荼䕷宇文元質易戴為更皆一字師也

　　己夘冬日訪欽雪巖于仰山上堂云千里相尋慰寂寥未嫌風雪路迢迢廬山雖好且休去更

撥寒爐話一宵明年九日訪珍南州于開元上堂云從上行不到處行取步步登髙從上說不到處

說取言言見諦白酒釀千家黄花開滿地噫嘻陶淵明若知有今此世界終不執着東籬（置拂子

下座）又明年訪常竹塢于�峰上堂云一藏一切藏錯隨隱隨時隱錯靄靄春雲眼中金屑直饒

并到帝王前總是一團閑落索（置拂子顧衆云）還見麽這落索天將以夫子為木鐸隨隱拈云

鏗金戛玉則不無三大老同一舌頭雖然多賛不如少罵

